
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


Хаан буурал хангай л байна 

	Хасгийн улаан хадтай даа 

	Харанхуй бүргэд модтой доо 

	Хавчил жалгаар олонтой доо 

	Хамаг амьтан цугларсан даа 

	Халх монголын нутаг юм байна. 

	 

	Алаг эрээн асгатай даа 

	Агуй хонгил элбэгтэй дээ 

	Аригуун сайхан арцтай даа 

	Алтан мөнгөн эрдэнэтэй дээ 

	Араатан гөрөөс олонтой доо 

	Аглаг өндөр хангай л байна

	 

	Элгэн улаан цохиотой доо 

	Эрчит хүрэн чиргатай даа 

	Эрс цавчим гангатай даа 

	Энгийн уултай адилгүй дээ 

	Элдэв эрдэнийн сантай даа 

	Эрэлхэг монголын нутаг л байна. 

	 

	Ирмэг хянган нуруунд нь бол 

	Ирвэс шүлүүс шивээлмээр дээ 

	Идэр зулзага яргайтай даа 

	Ирсэн очсонд гайхагдсан даа 

	Ийм сайхан уул юм байна.

	 

	Орой дээрээ овоотой доо 

	Олон зүгтээ бэлчээртэй дээ 

	Ой шугуй бүрхээстэй дээ

	Оюун эрдэнийн баялагтай даа 

	Очир алмасын өнгөтэй дөө 

	Онцын сайхан хангай л байна.

	 

	Уушгин улаан цохионд нь бол 

	Усан болрын гоёлтой доо 

	Утаат болрын чимэгтэй дээ 

	Улаан сортой үнэгтэй дээ 

	Уран гэтүүр чонотой доо 

	Уудам сайхан уул л байна. 

	 

	Өөдөө ноцсон гал шиг дээ 

	Өцийж тогтсон хадтай даа 

	Өнгийн ургасан хуштай даа 

	Өнхөрч ойчсон самартай даа 

	Өнгө бүрийн цэцэгтэй дээ 

	Өвгөн буурал хангай л байна.

	 

	Үнэт эрдэнийн баялаг нь бол 

	Үйлдвэр хөгжих нөөцтэй дээ 

	Үржил ихтэй хөрсөнд бол 

	Үр тариа халиурсан даа 

	Үзэсгэлэн бүгдээр төгөлдөр дөө 

	Үнэхээр сайхан хангай л байна. 

	 

	Мангир мэхээр хоёр нь бол 

	Магнаг торго шиг алагласан даа 

	Мануул дорго хоёр нь бол 

	Мал сүрэг шиг олон доо 

	Мандах нар нь тунирсан даа 

	Манай Монголын нутаг л байна.

	 

	Зэрвэхэн ажиглаад хэлбэл дээ 

	Зэрэглээ татсан агаар шиг дээ 

	Зэрэглэж өрсөн шатар шиг дээ 

	Зэлүүд аглаг нуруунд нь бол 

	Зэрлэг араатан шивээлсэн дээ 

	Зэллэсэн мандарваа уул л байна 

	 

	Зүүн талаас нь харвал даа 

	Зүрхэн улаан цохиотой доо 

	Зүр гурын хэвтэштэй дээ 

	Зүйл бүрийн эрдэнэтэй дээ 

	Зүгээр уултай адилгүй дээ 

	Зүйргүй сайхан хангай л байна,

	 

	Ахин дөхөөд харвал даа 

	Ам бүхний рашаанд нь бол 

	Ард олон сувилдаг даа 

	Ан гөрөөсөөр олонтой доо 

	Авзага Бүрэг ханьтай даа 

	Атар сайхан уул юм байна.

	Өвөр талаас нь харвал даа 

	Өвгөн хийдийн дурсгалтай даа 

	Өвс бэлчээрийн баялагтай даа 

	Өвөлжөө хаваржаа олонтой доо 

	Өрхтий Лахын хөрштэй дээ, 

	Өгөөмөр баян хангай л байна,

	 

	Баруун талаас нь харвал даа 

	Бадмаараг эрдэнийн сантай даа 

	Бараан тунирын модтой доо 

	Байц их л хадтай даа 

	Байгалийн дурсгал ихтэй дээ 

	Бахдам магтам уул юм байна

	 

	Булга суусрын сүрэгтэй дээ 

	Бурзгар арзгар зараатай даа 

	Бултгар хөөрхөн туулайтай даа 

	Булш хөшөөн дурсгалтай даа 

	Будан манангаа татуулсан даа 

	Буурал баян хангай л байна.

	 

	Хажуу талаас нь харвал даа 

	Хайлаас улиас намирсан даа 

	Харгана бургас багширсан даа 

	Хад цохио сүндэрлэсэн дээ 

	Харанхуй хавчил өгссөн дөө 

	Хайрхан их уул юм байна. 

	 

	Хойд араас нь харвал даа 

	Хорсон хонь шиг чулуутай даа 

	Хонгор ухаа элстэй дээ 

	Хол газраас цэнхэртсэн дээ 

	Хот мандлын шинжтэй дээ 

	Хосгүй л сайхан хангай л байна.

	 

	Сайтар ажиглаад хэлбэл дээ 

	Саглагар өндөр хустай даа 

	Самар мойлны жимстэй дээ 

	Сарьдаг улаан хадтай даа 

	Сархиаг асгаар сүртэй дээ 

	Сайхан үзэсгэлэнт уул л байна. 

	 

	Эргэн тойрон харвал даа 

	Эрээн ухаа цохиотой доо 

	Элдэв жигүүртэн жиргэсэн дээ 

	Энгэр аргүй нэлдээ дээ 

	Эмийн ургамал хучсан даа 

	Энгүй сайхан хангай л байна.

	 

	Тольдож шинжээд хэлбэл дээ 

	Торлон сүлжсэн жалгатай даа 

	Тоймгүй их баялагтай даа

	Тоглоом наадмын шинжтэй дээ 

	Тосон будгийн зураг шиг дээ 

	Тун чиг сайхан уул л байна.

	 

	Дурдаж нэгэн хэлбэл дээ 

	Дуган сүмийн хэлбэртэй дээ 

	Дуулган улаан цохиотой доо 

	Дуут ухаа манхантай даа 

	Дур хүслийг минь татсан даа 

	Дурсгал алдарт уул л байна.

	 

	Дахиад нэгэн харвал даа

	Тал хажуу нуруунд нь бол

	Тарвага зурам давхисан даа 

	Тарнын голын хөндий нь бол 

	Таана хөмөл анхилсан даа 

	Тансаг баян хангай л байна.

	 

	Ян улаан хаданд нь бол

	Янгир ямаа нутагшмаар даа 

	Яргай чаргай багширсан даа

	Яшил айл алагласан даа 

	Янз бүрийн ургамалтай даа

	Ямар сайхан уул юм бэ!

	 

	Ерөнхий байдлыг нь хэлбэл дээ 

	Ерийн уултай адилгүй дээ 

	Есөн эрдэнийн баялагтай даа 

	Ерхөг хялгана халиурсан даа 

	Ерөөж магтаад баршгүй дээ 

	Ер бусын сайхан уул юм байна.

	 

	Зуны улирал ирэхэд нь бол 

	Зулзаган мод нь ногоорсон доо

	Зүлэг нуга нь хөхөрсөн дөө 

	Зусланд нь айлууд нь ярайсан даа

	Зугаа цэнгэлээр жаргасан даа 

	Зуншлагат сайхан нутаг юм байна.

	 

	Намар болоод ирэхэд нь бол 

	Навчит мод магнагласан даа 

	Найгаж ганхсан ойтой доо 

	Налж унасан ногоотой доо 

	Намираа шиврээ бороотой доо 

	Наагуур цаагуур нь үүлтэй л байна.

	 

	Ноёлог шовх оргилтой доо

	Ногоон хушин модтой доо 

	Нохойн хошуу буттай даа

	Номин чулуу эрдэнэтэй дээ 

	Номгон бэрх л найзтай даа 

	Ноён хангай юм байна

	 

	Өвөл цагийн үед бол 

	Өтөг бууц нь дулаахан даа 

	Өтгөн балар шугуйдаа даа 

	Өвс бэлчээр сайтай даа 

	Өлөн зудыг үздэггүй дээ 

	Өнгөтэй сайхан нутаг л байна.

	 

	Цагийн хүйтэн үед л бол 

	Цал буурал өнгөтэй дээ 

	Цасан хэвнэгээ нөмөрсөн дөө 

	Цагаан хусан модтой доо 

	Цавчим улаан хадтай даа 

	Цаглашгүй сайхан хангай л байна.

	 

	Хавар цагийн үед нь бол 

	Ханзрах цас нь алагласан даа 

	Харз ус нь хангинасан даа 

	Ханхлах агь нь нүдэлсэн дээ 

	Халтар эрдэнэ гялалзана даа 

	Ханашгүй сайхан уул л байна.

	 

	Цээл уудам бэлийг нь бол 

	Цэнхэр яргуй хучсан даа 

	Цэлмэг хөх тэнгэрт нь бол 

	Цэнхэр униар татсан даа 

	Цэцэг бүхэн дэлгэрсэн дээ 

	Цэнгэж жаргамаар уул л байна. 

	 

	Ханарсан урт л нуруунд бол 

	Харцага шонхор хальсан даа 

	Харгана балган ганхсан даа 

	Хас маргад эрдэнэтэй дээ 

	Хангай хааны салбар даа 

	Ханашгүй сайхан уул юм байна.

	 

	Соргог сайхан өвстэй дөө 

	Сохор номин олонтой доо

	Соотон буурал шилүүстэй дээ 

	Сонин зүйлс бүрдсэн дээ 

	Солонгын өнгө тунирсан даа 

	Сонгодог үзэсгэлэнт уул юм байна.

	 

	Хон хийх л хэрээтэй дээ 

	Хов хэлэх шаазгайтай даа 

	Хорхой идэх тоншуултай даа 

	Хорт эрээн могойтой доо 

	Хорго, бичигт хормойтой доо 

	Хонгор сайхан хангай л байна. 

	 

	Монос, торлог ихтэй дээ 

	Молор эрдэнийн сантай даа 

	Могой гүрвэл элбэгтэй дээ

	Морин шоргоолж олонтой доо

	Мохошгүй зоригт эзэнтэй дээ

	Монголын сайхан уул л байна.

	 

	Харлин Шарлин голтой доо 

	Хангидайн хадны зурагтай даа 

	Хадаасан, Чин дагуултай даа 

	Хар хүрмэн хадтай даа 

	Харбухын балгас, дурсгалтай даа 

	Хангайн дорнод нутаг л байна.

	 

	Олон түмэндээ алдартай даа 

	Очирт орон түшлэгтэй дээ 

	Огцом цавчим оргилтой доо 

	Ороож тойрсон замтай даа 

	Орд харшийн шинжтэй дээ 

	Онцын сайхан уул л байна.

	 

	Үүгээр түүгээр урссан даа 

	Үйзэн Савангийн голтой доо 

	Үргэлж судлын баялагтай даа 

	Үрмэг нуранги асгатай даа 

	Үслэг олон антай даа 

	Үнэхээр сайхан уул л байна.

	 

	Тэрэлж бургасан шугуйтай даа 

	Тээрмийн чулуун дурсгалтай даа 

	Тэртээ баруун талд нь бол 

	Тэхт хайрхан уултай даа 

	Тэгш талбай дэнжтэй дээ 

	Тэнүүн уудам хангай л байна.

	 

	Бат хаан, Эрээн барьцтай даа 

	Баялаг Биндэр эрдэнэтэй дээ 

	Буга, согоо дамжсан даа 

	Булаг шанд нь жирэлзсэн дээ 

	Буурал сайхан хангай л байна 

	Булган аймгийн нутаг юм даа.

	 

	Хөгнө тарнын яргай нь бол

	Хөвчин улсдаа алдартай даа 

	Хөндлөн хөх л үүлтэй дээ 

	Хөхөө өвөөлж донгодсон доо 

	Хөх монголын нутаг юм даа 

	Хөгнө хааны магтаал энэ байна.

